
Ingerlatsiviit Namminersorlutik Oqartussanit pigineqartut Grønlands 

Erhverv-imit ilaasortaajunnaartinneqarnissaannut Naalakkersuisut 

peqquneqarnissaannik Inatsisartut aalajangiiffigisassaattut 

siunnersuut.  

(Inatsisartunut ilaasortaq Pele Broberg, Naleraq) 

 Oqaaseqaat. 

Inuit Ataqatigiinnii siunnersuutip isummersorfiginissaannut qilanaarluta 

suliassaq tiguarput. 
 

Siunnersuutigineqartoq Nunatsinni piginneqatigiilluni suliffeqarfiutillit 
inuiaqatigiinnit pigineqartut, nunattalu karsianiit, karsianullu anigaasanik 

atuiffiullutillu isaatitsisut eqqartussallugit pingaaruteqarluinnarput. 
 

Siullermik oqaatigissavarput siunnersuuteqartup siunnersuutaanniit 
annerusumik piginneqatigiiffiit suliffeqarfiutitsinnut tunngatillugu 

aningaasartuutaasartut misissorluaqqissaarneqarlutillu, aaqqissuuneqarnissaat 
anguniagassaammat suleqatigiiffigisassarput. 

 
Ukiuni kingullertigut tikkuartugarput tassaavoq piginneqatigiiffinni 

suliffeqarfiutigisatsinnik taasartakkatsinni suliffeqarfiit arlalissuarnik 
pisortaqartitertut, ilaatigullu qaffasissorujussuarmik 

aningaasarsiaqartinneqarnermik saniatigut ajunngitsorsiassaqartinneqartut, 

tamanna assorujussuaq inuiaqatigiit ingerlanitsinnut assigiinngitsitsinermik 
kinguneqartoq aaqqiivigineqartariaqartutullu oqaatigillattaarparput, neriuut 

tassaamat Naalakkersuisut iliuuseqarasuassasut, mannali tikillugu ersarissumik  
sulianut tunngatillugu killiffik sumiinnersoq paasinngilarput. Oqallinnerlu 

tamanna pisariaqartoq qaqittuassavarput tigussaasumik aaqqiissutissamik 
pissarsinissatta tungaanut, iliuuseqarsinnaasormi tassaavoq Naalakkersuisut 

siulittaasuata suliffeqarfiit ataasiakkaat siulersuisuinut piumasaqarnermigut. 
 

Siunnersuummit pineqartoq tassaavoq piginneqatigiilluta suliffeqarfiutitta 
sulisitsisut kattuffiannut nunatsinni sulisitsisunut ilaasortaanerisa 

peerneqarnissaat, siunnersuut tigussaasorujussuartut isigaarput, taamaattorli 

suliffeqarfiit aningaasartuutigisartagaasa annersumik qulaajarnqartariaqarneri 

pisariaqarluinnartuuvoq, pingaaruteqarluinnartuusorlu. 
 

Misissuinerup takutippaa nunatta inuisa akileraarutiminnik, aammalu 
atuisartuunermi akiliutigisartagaasa ilaat ilaasortaaffimmut atortaraat, 

siunnersuuteqartup paragraf 37-it arlalissuit atorlugit apeqqutit assigiiaat 
apeqqutigisimasai misissoraannni siunnersuuteqartup 

sipaarfigineqarsinnaasutut siunnersuutaani takuneqarsinnaavoq 

siunnersuuteqarnikkut akuersinerput 2 mio,-kr-nit tikillugit 
sipaaruteqartoqarsinnaasoq. 

 
Piginneqatigiilluni suliffeqarfiutitsinnut tunngatillugu inuit ataqatigiinni 

isumaqarpugut qulaanni ajornartorsiutit taakkartoqarneqartuniit allanik aamma 
angisuunik ajornartorsiuteqartugut, taamaattumillu malitassaliortitsernikkut 

aningaasartuutikillisaaneq 2.mio,-krniit annerusinnaasoq isumaqaratta. 
 

Tassami piginneqatigiilluni suliffeqarfiutitsinni ingerlatsinermik annertuumik 
iluarsisariaqartunik ilaatigut makkuninnga taakkartuisinnaaguvut; 

 
1. Ingerlatsinissami siulersuisunik pilersitsisoqartarpoq, taakku 

suliassaqartinneqartarput suliffeqarfiup qanoq ingerlanissaannik 
siulersuisussat, aningaasarsiaqartinneqartarput. 

2. Suliffeqarfik pisortaqartinneqartarpoq, taasumalli saniatigut aamma 

pisortanik allanik pilersitsisarput, ass.: HR-imi pisortaq, ingerlatsinermi 
pisortaq, piujuartitsinermut pisortaq, unammilleqatigiinnermi pisortaq, 

pisortat taaguutaat assigiinngiaartinneqarsinnaallutik.  
Nalunngilarpulli pisortat pigisaanni unammilleqatiigiinnermik 

ingerlatsisoqaqqusaanngitsoq, suliffeqarfinnut innuttaasut pigisaannut 
namminersorlutilli suliaqartunut unammilleqqusaagatik, 

pigaluttuinnarlunilu allaat atasinnaannermut pisortanik peqalersimasut. 
 

Taakkulu saniatigut sinerissami suliffeqarfiit ingerlatsillutik suliaqarnerminni 
pisortaqartitserlutik.. pisortarpassuit. 

 
Piginneqatigiillutalu pisortat pigisaannik suliffeqarfiutitsinnut tunngatillugu 

akuerineqarsinnaanngitsut ilagivaat pisortat ilaannut 
aningaasarsiaqartitsisarnerisa qaffasissorujussuarmik inissinneqartarnerat. 

 

Qulaanni taakkartukkat saniatigut suliffeqarfinni inuiaqatigiit 
piginneqataaffiannik taakkartukkatsinni, suliffeqartut assigiinngitsorujussuarni 

atugassaqartitaapput, ilaqarput sundhedsforsikringeqartunik, ilaqarput 
biileqartinneqartunik akiliuteqaratik atorsinnaasaminnik, ilaqarput 

suliffeqarfimminni sulisut allaniit pitsaanerusumik atugassaqartinneqartartunik, 

tunngaviliilluinnartuusut. Imaasinnaasormi tamanna inuiaqatigiit suliffimminiit 

paarsiniarnerminnik ajornartorsiuteqalersimaneranik? Sumiluunniimmit 
assigiinngisitsineq annertuallaaraangat naammaginninnginnerit aamma 

annertusiartuinnartartuusut nalunngilagut. 
 

Puigunngilarpulli aamma inuiaqatigiit akornatsinni inunnik 
sulilluartorpassuarnik sulisartoqarnera, taakkununngalu qujamasunnerput 

aamma oqaatigillattaarnerusariaqaripput, taakkuumatami ulluinnarni 

nunatsinni annertuumik napatitseqataasut. 
 

Tassungali killinngilagut, aammattaaq maluginiartakkanut ilaalluinnartuusarpoq 
ingerlatseqatigiiffinni qulliunerusunik atorfinititsisarnernut tunngatillugu 

annertuumik nunatta avataaniit sulisussamik pissarsisoqartartoq, 
paasinngisaanarparpulli suna pissutigalugu kalaaleq nunaqavissoq 

atorfinitsineqarsinnaannginnersoq. 
 

Unaana tikinniaripput, siunnersuuteqartup suliffeqarfiit 
ingerlatseqatigiiffiutitsinnut tunngatillugu sulisitsisut peqatigiiffianniit 

ilaasortaasarnerannik unitsitiniara paasisinnaalluarparput, taamaattorli 
isumaqarpugut suliassat ingerlatseqatigiiffiutsinnut tunngassuteqartut ima 

annertutigisut allaat suliffeqarfinnik tamanik misissuisitsinissat 
ingerlanneqartariaqartoq. 

 

Suliffeqarfiutitsinni tamatsinnit napatinneqartuni pisariaqavissunuinnaq 
aningaasartuuteqartarnissaat pingaaruteqartuusoq takusinnaagatigu 

iliuuseqarfigineqartariaqartorlu.  
 

Oqippallaaleqaaq suliffeqarfiutitsinnut tunngatillugu suliffeqarfiit 
siulersuisuunerisa suliassarigaat isumalluarfigiinnartarnerat, Naalakkersuisut 

eqeersimaarlutik piginnittuunermut politikkimik qinigaaffik kingulleq 
nutarterinermikkut anguniagaat, tigussaasumik kinguneqartinneqartariaqartoq 

isumaqarpugut, taamaammat Naalakkersuisut kaammattorpagut suliaq 
pimoorullugu soorlu qinigaaffik kingulleq taamak iliortoqartoq suliamik 

ingerlatseqqullugit, naammanngilaq siulersuisunik nutaanik 
qinersisaqattaarneq, suliassaq tassaavoq qulakkiissaallugu nunatsinni 

tamatsinnit piginneqataaffigineqartut nunatta inuinut, inooriaasiannullu 
naligiinnerusumik atugaqarnissamut aamma aqqutissiuveqataatissallugit. 

 

Taamaattumik Inuit Ataqatigiinni siunnersuummut allannguutissatut 
siunnersuuteqarpugut imaattumik: 

“ Ingerlatsiviit namminersorlutik oqartussanit pigineqartut,  
aningaasartuutikillissarnissaat t siunertaralugu suliffeqarfinnut sipaarutissanik 

nalunaarusiorlutillu piviusunngortitseqqullugit Naalakkersuisut piginnittutut 
suliakkiisasut  Inatsisartunut  aalajangiiffigisassaattut siunnersuut. 

Ingerlatseqatigiiffiit namminersorlutik oqartutssanit pigineqarut tamarmik 
nalunaarusiaat UKA-2026-imi saqqummiunneqassaaq, 

anigaasartuutikillisaanerit 2028-mi  piviusunngortinneqassapput” 

 
Qulaanni taakkartukkagut annertuumik suliassaapput taamaammallu 

siunnersuut ataatsimiititaliamut susassaqartumit suliarineqassasoq 
isumaqarpugut taakkununngalu ataatsimiititaliat arlariiusinnaasut 

takusinnaagatigu ingerlateqqipparput. 
 

Qujanaq. 
 


